
        
            
                
            
        

    
	Хатгин Ц. ДАМДИНСҮРЭН

	 

	ШИНЭ ЦАГИЙН МОНГОЛЫН ТУУЛЬЧИД

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШИНЭ ЦАГИЙН МОНГОЛЫН ТУУЛЬЧИД

	Монголын ард түмэн эрт дээр үеэс уламжилж ирсэн аман зохиолын баялаг өвтэй билээ. Шинэ бичгийн зохиол өрнөн хөгжиж байгаа одоо цагт монголын аман зохиол мартагдаж орхигдоогүй, бичгийн зохиолын зэрэгцээ өрнөн хөгжиж байна. ШУА-ийн Хэл зохиолын хүрээлэнгээс жил бүр хоёр удаа шинжилгээний ангийг хөдөө нутагт явуулж аман зохиолын материалыг үлэмжхэн цуглуулав. Эдгээр цуглуулсан материалын дотор зарим эрдэмтдийн халхын дотор мартагдсан гэж үзэж байсан урт сайхан туулиуд үлэмжхэн байна. Тухайлбал нас барсан Ш. Буян, Баглай, У. Батаа, Ж. Намилан, Ч. Харцага, Д. Лувсан, С. Чойсүрэн нар, одоо амьд мэнд байгаа Ц. Зодов, Р. Лхагва, Б. Авирмэд нарын хэлсэн олон сайхан туулиуд манай Хэл зохиолын хүрээлэнгийн аман зохиолын сан хөмрөгт хадгалагдаж байна. 

	Туульсын зохиолын зэрэгцээ томоохон хэмжээний үргэлжилсэн үлгэр хэлдэг үлгэрчид мөн байгаа юм. Жишээлбэл: “Шилэн галзуу баатар”, “Эрийн сайн Эрэнцэн мэргэн”, “Хялар хатны домог” мэт үлгэр хэлдэг Ховд аймгийн Мянгад сумын үлгэрч Натарын Янжив, “Гаргүй хүүхэн”, “Ухна унасан баатар” үлгэрээрээ алдаршсан Завхан аймгийн Нөмрөг сумын Хотгойд Сэнгээгийн Доржсүрэн мэт олон үлгэрчдийг нэрлэж болно. 

	Ардын аман зохиолын тууль, үлгэр зэрэг цуглуулсан их материалаас нэлээд зүйлийг сүүлийн хориод жилд хэвлэж гаргасан. Жишээлэн хэлбэл “Монгол ардын баатарлаг туульс” (1960, хэвлэлд бэлдсэн Г. Ринченсамбуу), “Алтай хайлах” (1964, хэв. бэлд. Б. Цэрэл), “Баруун монголын баатарлаг тууль” (1966, хэв. бэлд. Ж. Цолоо, У. Загдсүрэн), “Халх ардын тууль” (1967, хэв. бэлд. У. Загдсүрэн нар) зэрэг туульс болон “Монгол ардын үлгэр” (1957, 1966, 1969), “Монгол ардын аман зохиолын дээж бичиг” (1967. Эмхт. М. Гаадамба, Д. Цэрэнсодном) зэрэг нэлээд эмхэтгэл хэвлэгдсэн юм. 1959 оноос эхлэн жил бүр нэгэн удаа гаргадаг “Аман зохиол судлал” гэдэг цуврал бичигт аман зохиолын зарим материал ба судалгаа шинжилгээний өгүүллүүд хэвлэгдэн ирлээ. 

	Сүүлийн жилүүдэд үлгэр туульчдын бүтээлийг сурвалжлан цуглуулахын зэрэгцээ тэдний хувийн намтар түүх, уран бүтээлийн зам, урлах авьяас билиг, хэзээ хаана, хэнээс яаж сурсан, хэрхэн ямар өөрчлөлт оруулж хэлдэг зэрэг олон асуудлыг хөндөж судлах ажлыг эхэлж байна. 

	Энд би нэлээд настай туульчдын тоонд ордог агсан туульч С. Чойсүрэн (1911—1979), хамгийн залуу туульч Б. Авирмэд болон үлгэрч С. Доржсүрэн нарын намтар түүхээс товч өгүүлье гэж бодож байна. 

	 

	1. Сүхийн Чойсүрэн (1911-1979)

	 

	С. Чойсүрэн 1911 онд хуучин Урианхайн долоон хошууны Цэрвээ сумын нутаг Гурван Цэнхэр гэдэг газар Сүхийн 2-р хүү болон төржээ. (Ах Даржаа нь өргөмөл учир төрсөн ганц хүү юм. ) Түүний эцэг Сүх 1874 онд төрсөн. Нэг суудлаас долоон янгир алдаг сүрхий сайн анчин хүн байжээ. Чойсүрэнгийнхэн гурван үедээ алдартай анчны удамтай боловч туульчийн удам байсангүй. 

	С. Чойсүрэн 20 орчим настайгаасаа Алтайн сүрт өндөр уулсаар эцгийн адил ан гөрөө хийж эхэлжээ. Энэ үедээ нутгийн анчин туульч Сономын Дамдинтай үерхэж ан гөрөө хийж явахдаа түүний хэлдэг “Эзэн улаан Бодон”, “Галзуу хар хөхөл”, “Бөх алтан Нудрам”, “Хаан цэцэн зурхайч”, “Талын хар бодон” туульсыг сурч үе тэнгийн нөхдөдөө товшуур хөгжимтэйгөөр хайлан хэлдэг болжээ. Мухар толгойн Дамдин гэж алдаршсан тэр туульчийг С. Чойсүрэн багшаа гэж хүндэтгэн үзэх бөгөөд Чойсүрэнг 25-тай байхад 36 настайдаа нас барсан гэхээс үзвэл түүнээс 11 ах хүн байжээ. 

	С. Чойсүрэнгийн эх Цагаанбилигийн Дэжид товшуур хөгжим цохиж, хуур татан, урианхайн ардын дуу дуулах дуртай байсан нь хүү С. Чойсүрэнгийн товшуур хөгжимтэй тууль хайлах авьяас билгийг хөгжихөд зохих ёсны нөлөө болсон байна. Чойсүрэн ч урианхайн дууг муугүй дуулдаг байсан байна. 1958 оны 6-р сарын 4-нд суртлын бригадын үдэшлэгт дууны тэмцээнд урианхайн богино дуу дуулж 2-р байр эзэлж сайшаалын үнэмлэх авчээ. 

	Чойсүрэнгийн тууль хайлж сурч байсан үед Алтай нутгийн алдарт туульч Жилькэр Үрүнгэ Чингэлд нутаглаж байгаад дараа нь Хөх Цэнхэрт ирсэн нь түүний авьяас билгийг хөгжихөд ихээхэн түлхэц өгчээ. С. Чойсүрэн алдарт туульч Жилькэрээс “Баян цагаан өвгөн” “Хүрэл алтан Дөш”, “Аргил цагаан өвгөн”, “Хүдэр мөнгөн тэвнэ”, “Наран хан хөвгүүн” зэрэг тууль сурч урын сангаа арвижуулсан байна. 

	С. Чойсүрэн шинэ монгол орныхоо нийгмийн хөдөлмөр ажил үйлст оролцон зүтгэж явсан нь түүний уран бүтэлд нөлөөлөхдөө туульсын зохиолд нь биш, харин магтаал ерөөл зохиох шинэ нэгэн авьяас билгийг нь хөгжүүлсэн байна. С. Чойсүрэн “Монгол орны магтаал”, “Улаан даваа нэрээ олно”, “Өссөн нутгийн магтаал”, “Нэгдлийн тухай магтаал” болон “Мөнх сайхан төр” шүлэг зохиосон юм. Харин ан ав хийхдээ олз омогтой явах гэж Алтайн сүрлэг уулын ан гөрөө, газар ус, баялгийг магтан өгүүлдэг “Алтайн магтаалыг” олонтоо хэлж байсан бол хожим хойно энэ магтаалынхаа өмнө улсын нийслэл Улаанбаатар хот, Ховд хот, улмаар Дуут сумаа магтан дуулсан хэсгийг зохиож оруулаад хайлж байсан юм. Энэ бол Алтайн сүрлэг уулсаас цааш хөл гишгэж үзээгүй явсан туульч өвгөн 1958 онд ШУА-ийн урилгаар Улаанбаатар хотноо уригдаж 10 гаруй тууль, 10 гаруй үлгэр хэлж, 1964 онд Монголын зохиолчдын эвлэлийн 4-р их хуралд уригдаж их зохиолч Д. Нацагдоржийн “Миний нутаг” шүлгийг товшуур хөгжимтэй аялгуулан хэлж байсан түүхэн үйл явцтай нь холбоотой юм. 

	С. Чойсүрэн бол монгол ардын баатарлаг туулийг яруу сайхан өгүүлдэг манай орчин үеийн алдар цуутай ардын туульчдын нэг мөн. “Түүний нэг онцлог бол үлгэр туулийг үгчлэн цээжлэхийг дан гол зорилго болгосонгүй, харин монгол ардын туулийн урлагийн өвөрмөц байдал, түүний яруу сайхан хэллэг, туульчийн уран чадварыг юуны өмнө бүрэн төгөлдөр эзэмшихийн тулд өөрийн уйгагүй чармайлтыг зориулсан явдал мөн. Үүний үрээр С. Чойсүрэн туулиа товшуур хөгжмийн аялгуунд уран яруугаар шүлэглэн хэлэх төдийгүй, мөн өгүүлж буй туулийнхаа үйл явдал, баатруудынхаа хувь заяатай сэтгэлийнхээ хөдөлгөөнийг гүн нягтаар хослон илэрхийлж чаддаг болсон юм”. (Баруун монголын баатарлаг туульс, хэв. бэлд. Ж. Цолоо, У. Загдсүрэн, 1966, х. х.). 

	С. Чойсүрэнгийн хэлсэн туульсын зохиол болон магтаал ерөөлүүд ШУА-ийн Хэл зохиолын хүрээлэнгийн аман зохиолын сан хөмрөгт хадгалагдсанаас гадна “Аргил цагаан өвгөн”, “Эзэн улаан Бодон” туулийг нь “Монгол ардын баатарлаг туульс” (1960) номд, “Хаан цэцэн зурхайч”, “Галзуу хар хөхөл”, “Наран хаан хөвгүүн”, “Баян цагаан өвгөн” дөрвөн туулийг “Баруун монголын баатарлаг туульс” (1966) номд тус тус хэвлэсэн билээ. Туульч С. Чойсүрэн 1979 онд өвчний учир нас барав. 

	 

	 

	2. Баатарын Авирмэд (1936)

	 

	Баатарын Авирмэд манай залуу туульчдын нэг. 1936 онд Ховд аймгийн Мөнх Хайрхан сумын нутагт Дунд Цэнхэрт төржээ. Бага насаа гэр орондоо эх эцэг дээрээ өнгөрөөгөөд 1946—1950 онд бага сургууль төгссөн, бичиг үсэгтэй хүн. 19 настайгаасаа эхлэн нэгдэлд орж малчин, дараа нь үйлдвэрт банз зүсэгч мод бэлтгэдэг ажилчин болсон байна. 

	Б. Авирмэд дууны өнгө сайтай, хүчтэй хоолойтой билээ. Хорин дөрвөн настайгаасаа эхэлж тууль хайлж сурчээ. Б. Авирмэдийн долоон үеийн туульчийн удамтай болохыг туульч С. Чойсүрэн мэдээлж байв. Бидний тодорхой мэдэж байгаагаар бол өвөг эцэг алдарт туульч Жилькэр, эцэг Баатар, авга ах Ширэндэв, нагац ах Ринчен нар нь туульч байсан юм. Мөн ах Уртнасан нь “Довон хар бөх” туулийг аялгуулалгүй шүлэглэн хэлдэг билээ. 

	Авирмэд авга ах туульч Ширэндэвийн тууль хайлахыг олон удаа сонсож, улмаар түүний тууль хайлж сурах хүсэл эрмэлзэл нь бадарсан байна. Ийнхүү туульч Ширэндэвээс “Талын хар бодон”, “Наран хаан хөвгүүн”, “Бужин даваа хаан” туулийг сурсан ажээ. Мөн туульч С. Чойсүрэнгээс “Алтайн магтаал” сурчээ. Нагац ах Ринчен нь ч Алтайг магтдаг байсан байна. Авирмэдийн удам угсаанд ийнхүү олон туульчид байсан нь түүнд нөлөөлөөд зогсохгүй, төрөлхийн сайхан хоолой, авьяас билиг нь ч ийнхүү удам дамжсан байж болох талтай. 

	Б. Авирмэд Ардын хувьсгалын 50 жилийн ойгоор Улаанбаатар хотноо болсон “Бүх ард түмний урлагийн үзлэгт “Алтайн магтаал” хайлж 1-р байр эзлэн “Алтан медалиар” шагнагджээ. Туульч Авирмэд энэхүү 3 туулиа нэлээд хэдэн жил хайлж байгаа боловч цаашид хөгжүүлэх өөрчлөх хийгээд шинэ тууль сурах зэрэг ямар нэг оролдлого хийдэггүй байна. 

	Б. Авирмэдийн хайлсан туулиуд хараахан хэвлэгдээгүй боловч Хэл зохиолын хүрээлэнгийн аман зохиолын сан хөмрөгт гар бичмэлээр болон дуу хураагчийн хальсанд хадгалагдаж байгаа юм. 

	 

	3. Үлгэрч Сэнгээгийн Доржсүрэн (1921)

	 

	Завхан аймгийн Нөмрөг сумын үлгэрч хотгойд С. Доржсүрэн 1921 онд төрсөн. Одоо Дархан хотноо амьдарч байна. Түүний эх 1931 онд 10 настай байхад нь нас баржээ. 1934 онд 13 настайдаа бага сургуульд орж бичиг үсэг сурсан. С. Доржсүрэн барилгын аравны дарга, мастер, техникч зэрэг ажлыг 25 жил, банкны хөрөнгө оруулалт, хяналтын инженерийн ажлыг 14 жил хийж яваад 1978 оноос тэтгэвэрт гарчээ. Энэ хүн авхаалж, авьяас билгийн чадлаар нэлээд нарийн мэргэжлийн ажлыг практикаар хийж явжээ. Тэр бага насандаа үлгэрчдийн үлгэр ярихыг сонсож шохоорхон дурладаг байсан нь түүний үлгэрч болох замыг нээсэн юм. Түүнийг залуу бага явахад Гүрдагва гэгч баяныд Цэгмэд гэдэг гавж ирдэг байв. Цэгмэд гавж ядуу ардын эрх ашгийг хамгаалсан үлгэр хэлэхийн зэрэгцээ лам нарын худал хуурмаг чанарыг илэн далангүй шүүмжлэн ярьдаг хүн байсан байна. Доржсүрэн түүнээс нэлээд хэдэн үлгэр сурсан бөгөөд түүний ярианаас үндэслэж лам нарыг шүүмжилсэн шог хошин аяс бүхий мотивуудыг зохиож үлгэрээ баяжуулж ч байсан ажээ. Мөн Барилга трестэд ажиллаж байхдаа Шушмаа гэгч нэг барилгачин өвөрлөгч хүнтэй танилцжээ. Энэ нь Хятад газар байхдаа олон удаа шоронд орж сүүлд нь оргож Монголд амьдарч байсан жирийн ард хүн байсан ажээ. Тэр эрт үед хятадын ноёнтой гэрлэж очсон монгол эмэгтэйн зовлонт амьдралыг тусгасан “Гаргүй хүүхэн”, хятадын ард түмний ядуу хоосон амьдрал, баячуудын дарлан мөлжигч байдлын хор уршгийг харуулсан “Тамхи”, “Хэ Чансан хүү” зэрэг үлгэр хэлдэг байсныг нь үлгэрч Доржсүрэн цээжилж авсан байна. Ийнхүү Доржсүрэн “Гаргүй хүүхэн”, “Хэ Чансан хүү”, “Тамхи”, “Ухна унасан баатар”, “Харцын 7 баатар” гэх мэт монгол хятад нийлсэн 20 шахам нэлээд том хэмжээний үлгэрийг 1967 онд Хэл зохиолын хүрээлэнгийн дуу хураагчийн хальсанд хэлж бичүүлсэн байна. 

	Үлгэрч Доржсүрэн үлгэрийг зөвхөн хэлээд зогсохгүй, ихэд сонирхдог учир өөрийн авьяас билгээ хөгжүүлэх хийгээд олон түмэнд сурталчлах ажлыг сайн дураараа орон нутагт хийж иржээ. 1937—1938 онд сайн дураараа клубт явж хошин шог яриагаараа олныг баясган клубийн найруулагч хийж байв. 1934 оноос ардын үлгэрийн арвин сангаас суралцаж өвлийн шөнийн уртад хүүрнэн ярьж үлгэрч болох замдаа оржээ. Түүнээс хойш 20-иод жилийн дараа 1964 онд анх сайн дурын уран сайханч, үлгэрчдийн улсын үзлэгт орж шалгаран диплом, мөнгөн шагналаар шагнагдсан нь урам зоригийг нь ихэд бадраасан байна. 

	Үлгэрч Доржсүрэн 1962 оноос эхлэн санал сэтгэгдлийн дэвтэр нээж өөрийн ярьсан үлгэрийн талаар ард олныхоо санал хүсэлтийг авдаг болжээ. 1980 он гэхэд 160000 шахам хүнд үлгэр ярьж 682 хүний сэтгэгдэл, талархлыг бичүүлж авсан байлаа. Доржсүрэнг хувиараа болон албаны шугамаар уулзалт хийж ардын үлгэр хэлж хөдөлмөрчин олонд сурталчилж байсныг өндрөөр үнэлж баярын бичиг, диплом, жуух бичиг, бэлэг дурсгалын зүйлээр олонтоо шагнасан учир түүгээрээ нэг өрөөндөө үзмэр нээсэн байна. 

	Үлгэрч С. Доржсүрэнгийн “Гаргүй хүүхэн”, “Ухна унасан баатар” үлгэрүүдийг урьд өмнө монголчуудын дунд хэлэгдэж байсан энэхүү үлгэрийн хувилбаруудтай харьцуулан үзэхэд хэмжээний хувьд хэдэн арав том, үзэл санаа, уран сайхны хувьд өөрийн гэсэн өвөрмөц онцлогтой цоо шинэ хувилбарууд болсон нь илт харагддаг. 1947 онд хэвлэгдсэн “Монгол ардын үлгэр” болон Хэл зохиолын хүрээлэнгийн фондод байгаа “Гаргүй хүүхэн” үлгэрийн 2 хувилбар зэрэг нь цөм 2—3-хан хуудас төдий байсан бол С. Доржсүрэнгийн хувилбар нь 2 хэвлэлийн хуудас болж 1978 онд хэвлэлд бэлтгэгдсэн юм. Энэ үлгэрийн хуучин хувилбаруудад хойд эхийн хорон санааны гайгаар, төрсөн эцэгтээ хоёр гараа тастуулсан эмэгтэйн тухай гардаг. С. Доржсүрэн энэ сэдвийг улам өрнүүлж, тэр гаргүй хүүхэн эрдэм ном сурч, ажилсаг хичээнгүй зангаараа үлгэр жишээ болж, ард олноо хайрлан хамгаалж, амьдралын тэмцэлд тэмүүлэн зүтгэж байгаа явдлыг нэмж оруулсан байна. Энэ үлгэрт шашны лам нарыг шоглож шүүмжилсэн болон феодал ноёдын хорон муу санааг илтгэн харуулсан зүйлийг тодорхой үзүүлсэн байна. Түүний үлгэрийн дүр дүрслэлийг ажиглавал монгол үлгэрийн уламжлалт хэв шинжийг хадгалахаас гадна орчин цагийн бичгийн уран зохиолын уран дүрийн аргыг хослуулан хэрэглэж үлгэрээ уран сайхны хувьд баяжуулж өөрчилсөн ч үзэгддэг. “Гаргүй хүүхэн” хэмээх энэ үлгэрийг 1968 онд анх хэлж бичүүлснээс хойш 1980 онд өөрөө цаасан дээр буулган бичиж Хэл зохиолын хүрээлэнд явуулсан юм. Түүнээс нь үзвэл уг үлгэрээ 3 бүлэг хувааж тэр хүүхний 3 үеийн амьдралыг харуулж, түүнийхээ зэрэгцээ хятадын ноёдын харгис дээрэнгүй байдал, хорон муу санааг нэлээд гүнзгийрүүлэн гаргасан байв. Үргэлжилсэн үгээр байсан үлгэрийнхээ зарим хэсгүүдэд шүлэглэлт мөрүүд нэмж уянгалаг аяс оруулсан байлаа. 

	Ийнхүү үлгэрч С. Доржсүрэн ардын үлгэрийн сюжетийг ашиглан өөрөө шинэ хувилбар зохиож ярьдаг байсан бол улмаар ардын аман үлгэрийг орчин цагийн монголын уран зохиолтой ойртуулан боловсруулж аман зохиолын сэдвээр бичсэн роман шиг болгосон байна. Энэ бол манай шинэ цагийн ардын аман зохиол, түүнийг бүтээгч авьяас билигтнүүдийн хөгжил хувьслыг харуулсан нэгэн үзэгдэл мөн. 

	Эцэст нь хэлэхэд манай монголын үлгэр, туульчдын намтар түүх, уран бүтээлийн замыг судлан үзэхэд тэд гурван ангид хуваагдаж байна:  

	1. Хуучин байсан үлгэр туульсыг яг хэвээр нь уламжлан дамжуулагчид,

	2. Хуучин үлгэр туулийн туулийг цээжлэн тогтоогоод дамжуулахдаа ардын үлгэр, туулийнх нь хэм хэмжээнд улам баяжуулан хэлэгчид,

	3. Ардын үлгэр туульсыг орчин үеийн монголын уран зохиолын нөлөөллийн дор боловсруулан шинэ зохиол болгогчид болно. 

	 

	1980

	 

	⁂

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

